
                                                             Newspaper Clippings


Media : Utusan Malaysia – 3 March 2011 (Wednesday) 
SP Setia beli tanah di Cyberjaya RM420.4 juta

CYBERJAYA 2 Mac - Pemaju hartanah, SP Setia Bhd. membeli kawasan pegangan bebas utama seluas 108.5 hektar di zon perdana di Cyberjaya bagi sejumlah RM420.4 juta daripada Setia Haruman Sdn. Bhd.
Kawasan itu akan dimajukan dengan projek Setia Eco Glades oleh Setia Eco Villa, syarikat usaha sama antara SP Setia yang menguasai 70 peratus pegangan dan Setia Haruman Sdn. Bhd. sebanyak 30 peratus.

Presiden dan Ketua Pegawai Eksekutif SP Setia, Tan Sri Liew Kee Sin berkata, projek itu melibatkan pembangunan kediaman dan komersial.

"Nilai pembangunan kasarnya kira-kira RM3 bilion," katanya pada sidang media selepas majlis menandatangani perjanjian antara SP Setia dan Setia Haruman.

Kee Sin mewakili SP Setia manakala Setia Haruman oleh Pengerusinya, Tan Sri Mustapha Kamal Abu Bakar.

Kee Sin yakin terhadap permintaan untuk projek itu memandangkan ia disasarkan untuk pelanggan kaya di Cyberjaya.

"Cyberjaya ialah pasaran yang anda tidak boleh abaikan. Ia menawarkan potensi besar memandangkan sudah ada pelanggan daripada 5,000 syarikat multinasional yang beroperasi di sini," katanya.

Mengenai harga, Kee Sin berkata: "Kami mahukan ia menjadi pembangunan mewah."

Dengan memberi bayangan mengenai Setia Eco Park di Shah Alam, Kee Sin berkata, rumah berkembar ditawarkan pada harga RM2 juta manakala banglo pada kos minimum RM3 juta.

Setia Eco Glades akan dibangunkan sebagai pembangunan taman tema eko di Cyberjaya berasaskan pembangunan perdananya, Setia Eco Park.

Projek itu dijangka bermula pada tahun kewangan berakhir 2012 dengan pembangunan mengambil masa enam tahun.

Sementara itu, Mustapha Kamal berkata, terdapat seluas 680 hektar tanah tersedia untuk dijual di Cyberjaya.

"Semasa memulakan projek di sini 11 tahun lepas, kami mempunyai 2,800 hektar.

Daripada keluasan itu, tanah yang boleh dijual seluas 1,480 hektar dan setakat ini pihaknya sudah dimajukan, termasuk menjual kepada SP Setia kira-kira 800 hektar.

"Saya yakin, selepas perjanjian ini, harga tanah akan sama lagi," katanya. - Bernama

